
Kirish 

XXI asrda internet, uyali aloqa vositalari, axborot va globallashuv jarayonlari, migratsiya, 

tibbiyotdagi innovatsion kashfiyotlar sodir boʻldi. Ammo, bu oʻzgarish va taraqqiyot ma’naviyat 

bilan mutanosiblikda boʻldi deb aytish juda qiyin. Jinoyat, fohishalik, giyohvandlik, 

ichkilikvozlik, qotillik, mehrsizlik, shavqatsizlik, boshqa yurtlarga ketish avj oldi. Ma’naviy 

qoloqlik va qashshoqlik kuchaydi. Inson ta’siri ostida yuzaga kelgan ekologik fojialar, urushlar, 

kelishmovchilik va tahdidlar ma’naviy qashshoqlikning natijasida yuzaga keldi.  

Hozirgi kunda insonning virtual olamda vaqtini oʻtkazishi, bir-biriga yetarlicha e’tibor 

bermaslik, baxtli yashash orzusi (Amerika, Koreya, Rossiya, Yevropa davlatlariga borishga 

intilish) va boshqa voqea hodisalar inson oldiga ma’naviyat muammolarini keltirib 

chiqarmoqda. Mana shunday muammolar oʻz yechimini koʻtayotgan bir paytda tariximizga 

nazar solish, oʻzligimizni anglash, ajdodlarimiz ma’naviy merosini oʻrganish juda muhimdir. 

Ayniqsa, tasavvuf ta’limotida va mutasavvif allomalar asarlarida ma’naviyat masalasini, uning 

qadriyatli jihatlarini oʻrganish lozim.  

Adabiyotlar sharhi 

Inson kamolotining ma’naviy asoslari (Yusupov E, 1998), alvido dunyo, alvido dunyo, 

assalom oxirat (Kunrapa Zakoi, 1996), komil inson konsepsiyasining mohiyati (Komilov N, 

), insonni (jism, ruh, aql) mukammal mavjudot sifatida ta’riflanib, “moʻtabar hilqat”, “yuqori 

martabali zot”, “yaratuvchining yerdagi xalifasi” deya e’zozlangan (Alisher Navoiy), tаsavvuf 

(Komilov N, 1999), axloq falsafasi, nafosat falsafasi (Abdulla Sher., Husanov B, 2008), estetika 

tarixi, dunyo estetik tafakkuri, Mahdumi A’zam tarixi va mukammal dahbediylar tariqati 

(Kattayev K, 2016) kabi manbalarda goʻzallikning mohiyati tahlil qilingan. 

Metodologiya  

Movarounnahr mutasavviflari boʻlgan mashhur allomalar Hakim at-Termiziy, Abu 

Turob al-Naxshabiy, Abul Abbos Sayyoriy, Yusuf Hamadoniy, Abdulkarim al-Kushayriy, 

Najmiddin Kubro, Abduholiq Gʻijduvoniy, Ahmad Yassaviy, Bahovuddin Naqshbandiy, 

Abdulqodir Giloniy, Sulaymon Boqirgʻoniy, Imom Gʻazzoliylar, shuningdek, Abu Rayxon 

Beruniy, Forobiy, Ibn Sino, Ibn Rushd, Al-Kindiy, Fariduddin Attor, Jaloliddin Rumiy, 

Abduraxmon Jomiy, Mirzo Bedil, Alisher Navoiy, Imom Buxoriy va boshqa mashhur mutafakkir 

allomalarning diniy va dunyoviy qarashlari oʻz davrida jamiyat ma’naviy yuksalishiga oʻz 

ta’sirini koʻrsatganligi qiyosiy tahlil etilgan. Ular yaratgan asarlar ijtimoiy-ma’naviy hayotning 

turli jabhalariga kirib borib tarixda chuqur iz qoldirganligi, tasavvufiy asarlarda diniy va 

dunyoviy goʻzallik masalalari tarixiylik nuqtayi nazaridan oʻrganilgan. 

Natija va muhokama 

Tasavvufga oid asarlarda goʻzallik Allohga xos deb ta’kidlanadi, Allohning goʻzalligi 

tarannum etiladi, Allohning yaratuvchiligi, karomatlari, Muhammad paygʻambarning oʻzlari va 

qarindoshlari, qilgan ishlari va soʻzlari barchasi goʻzaldir deyiladi. Jumladan, Muhammad 

paygʻambar oʻz faoliyatining birinchi qadamlaridanoq, ma’naviyat muammolari, uning 

shakllari, mezonlari masalasiga katta e’tibor berdi. U oʻzini Ollohning bandalarni toʻgʻri yoʻlga 

solish uchun yuborgan Rasuli ekanini koʻrsatadi.[1.18] “Men faqat goʻzal axloqni 

mukammallashtirish uchun yuborildim”, degan. [2.53] Tasavvufiy asarlarda islom ta’limotining 

barcha qonun qoidalari soʻzsiz tan olinib, jamiyat va axloq talablarini aks etgan tasavvufiy go 

‘zal qarashlar tizimi aks etgan.  

Inson goʻzalligi tushunchasi ham asosiy gʻoyalardan biri boʻlib, birinchidan, insonning 

oʻzi bir butun yaxlit tizim sifatida goʻzallikning namunasi hisoblanadi, ya’ni “surati goʻzal 

qiyofada paydo boʻlgan” (inson), deyiladi. Ikkinchidan, insonning ichki olami, unga ruh ato 

etilgani inson goʻzalligining ikkinchi tomonidir, deb belgilangan.  

Navoiy talqinida inson boshqa mavjudotlar ichida a’losi, ularning gultoji hisoblanadi. 

Zero u sezgi va hissiyotlari orqali tabiat va uning sir asrorini bilishga qodirdir”.[3.19] Tasavvuf 

ilmida, insonni (jism, ruh, aql) mukammal mavjudot sifatida ta’riflab, “moʻtabar hilqat”, “yuqori 

martabali zot”, “yaratuvchining yerdagi xalifasi” (islom) deya e’zozlaydi. 

“Inson nima, nega u shunchalik buyuk aqli, qilni qirq yoradigan zakovati bilan moʻjizalar 

yaratishga qodir boʻlgani holda, yana tuban ishlarga qoʻl uradi, hayvoniy hirsu nafs domiga 

tushib oʻzini xarob etadi, degan savollar Sharq mutafakkirlari qalbini qadimdan bezovta qilib 

kelgan”.[4.3]  

Gʻazzoliyga koʻra, goʻzallik, inson va uning ichki sifatlari (hulqi, odobi, axloqi)dadir, Umar 

Xayyom (1048-1123) esa, goʻzallikni goʻzal yuz bilan bogʻlab talqin etadi. “Goʻzallik barcha 

tillarda vasf etiladi va har qanday aqlga xush keladi. Dunyoda yaxshi narsalar koʻp, ularni koʻrib 

bahramand boʻlish odamlarni shod etadi va tabiatlarini pokiza qiladi, ammo hech narsa goʻzal 

yuz oʻrnini bosa olmaydi, chunki goʻzal yuz shunday quvonch baxsh etadiki, boshqa hech 

qanday quvonch unga teng kelolmaydi. Goʻzal yuz toʻrt fazilatga egadir. Ulardan biri shuki, 

goʻzal yuz uni koʻrgan odamning shu kunini xayrli etadi, ikkinchisi hayotdan bahramand boʻlish 

onlarini shirin qiladi, uchinchisi u odamni ochiq koʻngilli va oliyjanob etadi, toʻrtinchisi boylikni 

koʻpaytiradi va yuqori mansab ato etadi”. [5.54] 

Inson tashqi koʻrinishidan goʻzal boʻlsa, albatta bu uning goʻzalligini bildirmaydi, oʻsha 

goʻzallik insonning ichki insoniylik xususiyatlari bilan oʻygʻunlikda boʻlsagina, u inson goʻzal 

boʻlishi mumkin. Tasavvufiy manbalarning barchasida goʻzallikka alohida nozik bir 

munosabatni koʻramiz. Goʻzallik va xunuklik, ulugʻvorlik va tubanlik, fojiaviylik va kulgulilik, 

moʻjizaviylik va xayoliylik, qiziqarlilik va zerikarlilik kabi estetik mezoniy tushunchalarning 

oʻzaro dialektik aloqadorligida narsa va hodisalar mohiyatini tushuntirishda, olam, borliq, 

tabiat, jamiyat va inson tabiatining goʻzal deb baholangan xususiyatlari ifodalangan. 

Tasavvuf falsafasida “goʻzallik va xunuklik” tushunchasi sinkretik holatda uchraydi. 

Tasavvufiy goʻzallik mahorat bilan tasvirlangan, goʻzallik va xunuklik oʻrtasidagi dialektik 

aloqadorlik, oʻzaro ta’sir, bir-biriga ziddiyatli munosabat sifatida koʻrsatilgan. Tasavvuf 

she’riyatida, hikmatlarda, qissa va yirik badiiy asarlarda “goʻzallik va xunuklik”, “ulugʻvorlik va 

tubanlik” bir-biri bilan solishtirilib, baholanib ifodalanadi. Goʻzal insonlar, goʻzal onlar, goʻzal 

ismlar, goʻzal odatlar, goʻzal hislar, goʻzal majlislar va boshqa koʻplab goʻzal narsa va hodisalar 

ifodalangan, mazkur ta’riflar insonni hayratga, zavqqa solmay qoʻymaydi. 

Alisher Navoiy asarlarida “goʻzal”, “goʻzallik”, “chiroy”, “xusn” kabi tushunchalar bilan 

izohlangan yuzlab ma’lumotlar bilan tanishish mumkin. Binobarin, “Majolis un-nafois” asarida 

“Oydin goʻzal boʻlgan chehrasining sahifasi yodi bilan Qur’ondan fol ochsam, “Yusuf surasi” 

chiqdi. Bu yerda qalamga olingan Qur’oni karimdagi 111 oyatdan iborat “Yusuf surasi”da 

goʻzallik timsoli Yusuf paygʻambar qissasi bayon etiladi. [6.150] 

“Zuhra goʻzallik, muhabbat hamda musiqa ahli xomiysi sanaladi”, deb aytgan.[7.131] 

Shuningdek, “Sanoʻ ul hasan” (Goʻzal san’atlar), “Haft paykar” (Yetti goʻzal) kabi risola va 

dostonlari ham diqqatga sazovordir. 

Tasavvuf falsafasida deydi, tasavvufshunos olim Najmiddin Komilov “Inson tarbiyasi, 

insonni nuqsonlar, gunohlardan qutqarish ulugʻ ajdodlarimizning qaygʻusi boʻlib kelgan. Ular 

savob va gunoh, soya va nur, rahmon va shayton, xayru sharr chegarasida yaratilgan inson 

degan mubham xilqatni anglash, unga rahmoniy va shaytoniy quvvatlarni qachon, qayerda 

kuchga kirishi, bu kuchlarning sababi nima ekanligini tushunishga jiddiy ahd qilganlar”.[8.150] 

Darhaqiqat, insonning har bir xatti-harakati va niyati ham axloqiylikka, ham nafosatga 

tegishli boʻladi, ya’ni muayyan ijobiy faoliyat ham ezgulik (ichki goʻzallik), ham nafosat (tashqi 

goʻzallik) xususiyatlarini mujassam qiladi. Shu bois Suqrot, Aflotun, Forobiy singari qadimgi 

faylasuflar koʻp hollarda axloqiylikni ichki goʻzallik, nafosatni tashqi goʻzallik tarzida talqin 

etganlar.[9.167] 

Goʻzallik va inson goʻzalligi masalalari ma’naviyat va axloqiylik bilan bogʻliqdir. Bu 

gʻoyani Aristotelning ideal grek fuqarosi haqidagi tassavvurlari, uning kalokagatiya ta’limotida 

oʻz ifodasini topganligida koʻrish mumkin. Aristotel birinchi boʻlib axloqshunoslikni 

ruhshunoslik bilan siyosatshunoslik oraligʻidagi alohida falsafiy fan sifatida taqdim etdi va unga 

(keyinchalik Yevropada qabul qilingan) “etika” degan nom berdi. 

Didro fikricha: “Butun dunyo goʻzallik haqida oʻylaydi.”[10.308] Goʻzallik ham boshqa 

estetik xususiyatlar kabi oʻz unsurlariga ega boʻlgan yaxlitlik. Chunonchi, chiroylilik, noziklik, 

latofatlilik, malohatlilik, injallik singari sifatlarni uning unsurlari deyish mumkin. Ammo, bu 

unsurlarning hech biri alohida-alohida olinganda, hatto mujassam tarzda olinganda ham 

goʻzallik boʻla olmaydi”. [11.209] Zero, “chiroyli narsaning sifati bizning manfaatimiz uchun 

hamoxang boʻlmasa yoki bizning maqsadlarimizga mos kelmasa u har qancha maftunkor 

boʻlmasin goʻzallik sifatida baxolanmaydi”. [9.167] 

Tasavvufda inson qalbi goʻzalligining immanent xususiyatlari, yopiq, germetik shaklda 

emas, aksincha “Men” va insoniyatning mohiyatini tushunish, ma’naviy fazilatlarini 

shakllantirish mexanizmlari orqali tasavvufiy yechim, gʻoya va nazariyalari qadriyatlarining 

aksiologik mohiyati bilan, muhim metodologik manba vazifasini oʻtaydi. 

Tasavvufiy badiiy asarlarda goʻzallik va goʻzallikni tarannum etuvchi, goʻzallikni 

izohlovchi tushunchalar mavjud. Ayniqsa, inson goʻzalligi (axloqiyligi, estetikligi) masalasiga 

alohida qaralib, goʻzallikka eltuvchi darajalar ishlab chiqilgan. “Islom nazarida shariat 

hukmlariga ichki va tashqi tarafdan toʻla ergashgan kishining hayoti goʻzal boʻladi. Yuzaki amali 

yaxshi boʻlib, ichki olami buzuq boʻlgan kishi ruhidan ajralgan jasad kabidir. Botiniy 

ma’naviyatlari kamolga yetgan-u, zohiriy amali koʻzda tutilganidek yaxshi boʻlmagan kishi – oʻzi 

yaxshi-yu, lekin yuzi xunuk, koʻzi koʻr, oyogʻi oqsoq odam kabidir”, deyilgan. [12.166] 

Tasavvufiy goʻzallik xilma xil mohiyatga, koʻrinishga ega boʻlib, axloqiy-estetik ongni 

shakllantirishdek funksional vazifasini muvaffaqiyatli bajaradi, axloqiy-estetik gʻoyalar uzoq 

yillar davomida kishilarning ma’naviy-madaniy hayotini estetiklashib, ilmiy-falsafiy hamda 

badiiylik xususiyatlari bilan oʻsha davr uchun axloqiy-estetik ideallari, ehtiyojlarini 

shakllanishida samarali omillardan biri hisoblangan. 

Tasavvufiy goʻzallikning xilma xilligi, uning chinakam pragmatik asoslari, belgilangan 

axloqiy-ma’naviy me’yorlarning ishlab chiqilishi, ularga amal qilishi, uning paradigmal 

jihatlarini, ya’ni, diniy va dunyoviy goʻzallik toʻgʻrisidagi falsafiy-ilmiy, badiiy-estetik, axloqiy-

diniy nazariyalarni yuzaga kelishiga sabab boʻlgan. Insonlar oʻrtasidagi ma’naviy-goʻzal 

munosabatlar, xususiyatlar ma’naviy oʻzlikni anglashga, idrok etishga olib kelgan, ajdodlarimiz 

tomonidan “insoniylik”, “odamiylik” me’yorlari hamda konsepsiyalari ham ishlab chiqilgan. 

“Tasavvufiy goʻzallik” aks etgan “tasavvufiy badiiy asarlar”da tasavvufiy gʻoya va 

nazariyalar, tasavvufiy bilim badiiy usul va vositalar yordamida (she’riyat, musiqa) ramziy 

uslubda (ishq, muhabbat, mahbub, goʻzallik, oyna, san’atkor, ijod) tasvirlangan. Bu badiiy 

qonuniyat hisoblanadi, oʻz fikrini ijodiy uslubda tushuntirish san’atning murakkab 

xususiyatlaridan biri boʻlib, koʻpma’nolikni yuzaga keltiradi. Tasavvufiy asarlarning san’at 

darajasiga koʻtarilishining asl mohiyati ham shundadir. Asarlar shu darajada koʻpma’noliki, bir 

tomondan qarasak, kundalik insoniy munosabatlar ifodalangan, ikkinchi tomondan qarasak, 

sof diniy mazmun aks etgan, uchinchi tomondan qarasak, yuksak, badiiy asar yaratilgandek. 

Tasavvufiy goʻzallik jamiyat va insonlarning estetik ongi va madaniyatining 

shakllanishiga ta’sir koʻrsatgan. Tasavvufiy bilim, tajribaga ega boʻlgan kishilar manbalarda 

keltirilgan hikmatlar, nasixatli soʻzlari bilan diniy tartib-qoidalarga rioya etishlari uchun, 

komillikka erishishlari uchun kishilar oʻrtasida kuchli targʻibot va tashviqot ishlarini olib 

boradi, oʻzlarining tasavvufona hayotlari va amallari bilan ibrat koʻrsatadilar.  

Tasavvufiy asarlarda insonni odamiylikka, ma’naviy yuksalishga, komillik va yetuklikka 

olib boruvchi tartib qoidalar, odob-axloq me’yorlari har bir mutafakkirning asarlaridan oʻrin 

olgan. Tasavvuf allomalari yaratgan ma’naviy meros, uning qadriyatli metodologiyasi hozirgi 

kunda ham yoshlarga ta’lim-tarbiya berishda, ularda yuksak ma’naviy fazilatlarni 

shakllantirishda muhim manba boʻlib xizmat qiladi.  

Tasavvuf falsafasida goʻzallik va inson goʻzalligini namoyon boʻlishi qoʻyidagi jihatlar 

bilan belgilanadi: 

- ta’limotda goʻzallik Allohni jamolini, fazilatlarini, kuch-qudratini ifodalashda aks etadi; 

- tasavvuf falsafasida goʻzallik hayotda, tiriklikda, jamiki yaratilgan va mavjud boʻlgan 

real narsa va hodisalarda, moddiy va ma’naviy qadriyatlarni in’ikos ettirishda koʻrinadi; 

- inson goʻzalligini koʻrsatib beradigan, yuzaga chiqaradigan goʻzallik unsurlari, 

elementlari va xususiyatlarida aks etadi; 

- goʻzallik ijodda, ong va tafakkurda, yaxshi amallarda, insoniy fazilatlarda, adolatda, 

odob-axloqda, ustoz-shogirdlikda, bilim va ma’rifatda namoyon boʻladi. 

Xulosa 

Xulosa qilib aytganda, tasavvuf ta’limoti XIII-XIV asrlarda oʻzining yuksak bosqichiga 

erishadi. Bu ta’limot vakillari nafaqat tasavvufiy gʻoya va nazariyalarni ilgari suradilar, ular 

oʻzlari ishlab chiqilgan nazariya va amallariga qat’iy amal qiladilar. Birinchidan, ular sharqqa 

xos tasavvufiy tafakkur tarzini, axloqiy me’yorlarni ishlab chiqib, oʻziga xos ma’naviyat, 

madaniyatni shakllanishiga ta’sir koʻrsatganlar, ikkinchidan, oʻzining butun fikri-zikrini 

Allohning goʻzal visolini koʻrishga bagʻishlaydi, halol mehnat qilib, pokiza va ozoda hayot tarzini 

targʻib qiladilar, uchinchidan, ular yaratgan ta’limot oʻzining pragmatik jihatlari bilan oʻziga jalb 

qiladi, chunki, ularning gʻoyalariga shunchalik e’tiqod qilish kuchli boʻladiki, bu hodisa oʻsha 

davr kishilarining hayotiga chuqur kirib borganligidan ma’lumdir. 

